
ÚRSKURÐARNEFND Í VÁTRYGGINGAMÁLUM       102 

Mál nr.  69/2019 
 

M og 
V v/ ábyrgðartryggingar vinnuveitanda. 

 
Ágreiningur um bótaskyldu er steypusíló rakst í stjórnanda steypubifreiðar við hífingu. 

 
Gögn. 
Málskot, móttekið 15.2.2019, ásamt fylgigögnum. 
Bréf V, dags. 4.3.2019. 
 
Málsatvik. 
Síðari hluta dags 1. júní 2018 vann M við að dæla steypu úr steypubifreið sem hann stjórnaði í 
sérstakt steypusíló á nánar tilgreindum byggingarstað. Steypusílóið var svo híft með krana á þann stað 
í byggingunni þar sem steypan var losuð úr því. Krananum stjórnaði A, starfsmaður B. Vildi þá svo til 
að steypusílóið rakst í M þannig að hann mun hafa dottið á steypubifreiðina og orðið fyrir meiðslum. 
Í skýrslu lögreglu um atvikið er haft eftir M að hann hafði lokið við að fylla steypusílóið og verið að 
snúa sér frá því að steypubifreiðinni. Skyndilega hafi hann fengið högg aftan á fæturna með þeim 
afleiðingum að hann hafi dottið á bifreiðina.  
 

A kvaðst hafa verið að bíða eftir að M væri búinn að setja steypu í sílóið. Þegar M hafi verið búinn að 
því hafi hann híft sílóið upp og það hafi þá rekist í M sem féll við það á bifreiðina. 
 

Í fyrirliggjandi tilkynningum til Vinnueftirlits ríkisins, Sjúkratrygginga Íslands og vátryggingafélags 
eiganda steypubifreiðarinnar og vinnuveitanda M er atvikum lýst í öllum megindráttum á sama veg og 
í lögregluskýrslu sem að ofan greinir. 
 

M telur að slysið megi rekja til mistaka A við hífinguna og hefur krafist bóta úr ábyrgðartryggingu B 
hjá V. V hefur hafnað bótaskyldu. 
 
Álit. 
Af gögnum málsins, þ. á m. framburði A í lögregluskýrslu, verður að telja að engum vafa sé 
undirorpið að A hóf að hífa sílóið áður en M var kominn í örugga fjarlægð frá því eða öryggi M væri 
örugglega tryggt með öðrum hætti áður en hífingin hófst. Með þessu sýndi A sem stjórnandi kranans 
gáleysi sem verður að virða honum til sakar. B sem vinnuveitandi A ber því ábyrgð á líkamstjóni M. 
Ekki er efni til að fella meðábyrgð á M vegna slyssins. M á því rétt á bótum úr ábyrgðartryggingu B 
hjá V. 
 
Niðurstaða. 
M á óskoraðan rétt á bótum úr ábyrgðartryggingu B hjá V. 
 

Reykjavík,  26. mars 2019. 
 

Sóley Ragnarsdóttir lögfr. 
 Valgeir Pálsson lögm. Hildigunnur Hafsteinsdóttir lögfr. 


